
MÜƏLLİF HAQQINDA
A

llah Əmrinin Əli cənab Həsən Bal​yuzi apar​dığı araşdırmalar və yazdığı kitablarla Bə​hai dini tarixinə böyük əsər​lər təqdim etmişdir. Həsən Balyuzinin bir ne​çə kitabı onun süudu nəticəsində tamamlan​ma​mış və yarım qalmışdı. Bu kitablardan biri “Xə​dicə Bəyim: Həzrət Babın Həyat Yoldaşı” idi ki, cənab Balyuzinin süudun​dan bir il sonra onun oğlu Robert Balyuzi tə​rə​fin​dən ingilis dilində tamamlandı və çap olun​du. 1999-cu ilin sentyabrında Minu Sabet (Derəx​şan) bu kitabı ingilis dilindən fars dilinə tərcü​​mə edərək İnternational İmages Çap Evində çap etdirmişdi və 2018-ci ilin aprelində Babək Bəy​li tərəfindən farsca​dan azərbaycancaya tərcü​mə edilmiş​dir. Robert Balyuzinin söylə​di​yi​nə görə bu kitab Əfnan ailəsinin miras mü​ha​fi​zə​çisi kimi ta​nınan cənab Əbülqasim Əfnanın ver​diyi məlu​matlar əsasında yazılıb. Daha də​rin məlu​matlar əldə etmək istəyənlər cənab Həsən Balyuzinin yazdığı başqa kitabları, o cüm​lədən “Həzrət Bab” və “Bəhaullah – Həqiqət Gü​nəşi” kitab​larını oxuya bilərlər. 
XƏDİCƏ BƏYİM
Həzrət Əlanın (Həzrət Babın) şə​hid​li​yin​dən sonra Onun həyat yoldaşı Xədicə Bəyim il​lər boyu ailədə olan gənclərə Onun həyatı haq​qın​da xatirələr söyləyib. İllər sonra Xədicə Bəy​i​min qardaşı Hacı Mirzə Əbülqasimin qızı Mər​yəm Sultan Bəyim bu xatirələri unudulmaqdan qo​ru​maq üçün yeni nəsillərə danışıb və so​nun​da onun nəvəsi cənab Əbülqasim Əfnan bu xa​ti​rə​lə​ri ``Xədicə Bəyimin Həyatı`` adlı bir yazı​da toplayaraq qorumağa çalışıb. 

Seyyid Əli Məhəmməd (Həzrət Bab) və Xə​dicə Bəyimin arasında çox böyük bir yaş fər​qi yox idi. Həzrət Babın atasının vəfatından son​ra Onu öz himayəsi altına alan dayısı cənab Hacı Mirzə Seyyid Əli və Xədicə xanımın atası Mir​zə Əli evləri bir birinə bitişik iki qonşu idi​lər. Buna görə Həzrət Bab və Xədicə xanım uşaql​ıq​dan bir birini tanıyıb və oyun yoldaşı olmuş​du​lar. Mirzə Seyyid Həsən Xədicə xanı​mın qardaşı (Böyük Əfnan) da o zaman uşaqlıq yaş​larında Həzrət Bab və Xədicə xanım ilə birlikdə uşaqlıq dostu olmuşdular. Seyyid Əli Məhəmməd ümumiyyətlə onların oyunlarında iştirak etməzmiş. Amma hər zaman mehriban bir qoruyucu kimi öz yoldaşlarını qoruyub və onları himayə edirmiş. İllər keçir və Həzrət Bab işləmək üçün Buşehr şəhərinə gedir. Bu səfərdən sonra Xədicə xanım bir gecə çox gözəl bir yuxu görür. O, bu yuxunu öz anasına və həmçinin Həzrət Babın anası və nənəsinə danışır. Xədicə xanım yuxuda görür ki, Seyyid Əli Məhəmməd yaşıl və təravətli bir yerdə, üzə​rinə qızıl xətt ilə Quran ayələri yazılmış bir əba ge​yi​nib və simasından nur saçaraq qibləyə tərəf na​ma​za durub. Ailə fərdləri bu yuxunu Seyyid Əli Məhəmmədin oxuduğu dualar və qıldığı na​maz​lar olaraq yozurlar. O vaxt Həzrət Babın sa​də​cə 16 yaşı vardı. 

Bir neçə il sonra Həzrət Əla Kərbəla səfə​rin​dən Şiraza döndüyü zaman Xədicə Bəyim ye​nə yuxuda görür ki, Həzrət Fatimə Zəhra onun elçiliyinə gəlib və onu İmam Hüseyn üçün istəyir. Xədicə Bəyim bu yuxunu anasına da​nışır. Anası bu xəbərə çox sevinir və qızına bö​yük və möhtəşəm bir gələcəyin müjdəsini ve​rir.
Xədicə Bəyim xatirələrində danışır ki, eyni gündə Seyyid Əli Məhəmmədin anası və nənəsi onların evinə gəlirlər. Hər dəfə Seyyid Əli Məhəmmədin nənəsi Xədicə xanımın atası evinə gələndə bütün ailənin qadın və qızları onu qarşılayır və hörmət əlaməti olaraq onun çiynini öpüb otağın qapısında duraraq oturmaq üçün onun icazəsini gözləyirmişlər. Xədicə Bəyim o günün xatirələri haqqında belə davam edir: ``Hərkəs oturdu və mən qonaqlar üçün şirin şər​bət gətirdim və sonra otaqdan çıxdım. Sonra mə​nim iki böyük bacım otağa girdilər. Bacılarım​dan biri1 Hacı Mirzə Zeynəlabidin ilə, di​gəri isə Hacı Mirzə Seyyid Əli ilə evli idi``. 
 Çox çəkmir ki, qonaqlar otaqdan çıxır və Seyyid Əli Məhəmmədin anası Xədicə Bəyi​min alnından öpür. Xədicə bu hərəkətdən təəccüb​lə​nir, ancaq sonra anası ona deyir ki, Seyyid Əli Məhəm​mədin anası Xədicəni oğlu üçün istəyib və beləliklə onun yuxusu haqiqətə çevrilir. Bu xə​bər Xədicə Bəyimi çox sevindirir, çünki Sey​yid Əli Məhəmməd hər kəs tərəfindən sevilən və hörmətlə qarşılanan bir gənc idi və ailədə hər kəs onun paklığından və böyük bir ruh sa​hibi olmasından danışardı. 

Xədicə Bəyim xatirələrinə belə davam edərdi: ``O gündən sonra mənim qəlbim xoş​bəxtlik hissi ilə doldu. Hiss edirdim ki, Allahın lütf və kərəm qapıları mənim üzümə açılıb və Sey​yid Əli Məhəmməd ilə evlənəcəyim üçün özü​mü böyük və başıuca hiss edirdim``. 

İki ay sonra Xədicə Bəyimin atası Mirzə Əli və Seyyid Əli Məhəmmədin dayısı Mirzə Sey​yid Əlinin evlərində Seyyid Əli Məhəmməd ilə Xədicə Bəyimin nikah və toy mərasimləri ke​çirildi. Şirazın Şeyxülislamı Şeyx Əbu Turab ni​kahı kəsdikdən sonra gəlini bəyin evinə gön​dər​dilər (Avqust 1842). 

Xədicə Bəyim belə danışır: ``O Böyük Ru​hun mənə məhəbbəti və mehribanlığı kəl​mələrlə bəyan edilə bilməz. Həzrət Bab və Onun mehriban anası mənim ruhumu öz sevgi və məhəbbətləri ilə doyurdular``. 
Bir neçə müddət sonra yeni bir dünya dini​nin beşiyi olan o balaca evdə beş nəfər yaşa​yırdı. Yeni bəy və gəlin, Seyyid Əli Məhəm​mədin anası və iki qaradərili xidmətçi. Kişi xidmətçinin adı Mübarək, qadın xid​mət​çinin adı isə Fizzə idi. 

Xədicə Bəyim acı və kədərin olmadığı o gün​ləri belə xatırlayırdı: ``Heç bir kəlmə ilə o gün​lərin xoşbəxtliyini deyə bilmərəm``. 
Bu evlilikdən qısa müddət keçdikdən son​ra Xədicə Bəyim bir gecə yuxuda görür ki, yır​tıcı bir aslan evin həyətində durub və Xədicə xa​nım öz qollarını o aslanın boynuna dolayıb və aslan onu iki yarım dəfə həyətin ətrafında gəz​dirir. Xədicə xanım qorxu ilə yuxudan oya​nır və titrəyərək yuxusunu həyat yoldaşına da​nışır. Həzrət Əla yuxunu belə açıq​la​yır: ``Yu​xudan çox tez oyandın. Bu yuxunun mə​nası budur ki, bizim birlikdə yaşamağımız iki il yarımdan çox olmayacaq``. Xədicə Bəyim bu sözlərdən çox qorxur və təşvişə düşür, ancaq Həzrət Bab öz məhəbbət və şəfqət dolu sözləri ilə onu sakitləşdirir və Xədicə Bəyimi Allah yolunda gələcək olan bütün çətinliklər və bəlalar üçün gücləndirir və hazırlayır. 

Bir müddət sonra Xədicə Bəyim hamilə qa​lır, ancaq uşaq dünyaya gəldiyi zaman çətin​lik yaranır və uşaq və ananın həyatı təhlükəyə dü​şür. Həzrət Babın anası Ona xəbər verir ki, uşaq və Xədicə Bəyim ölə bilər. Həzrət Əla bir güz​gü götürür və üzərinə bir neçə ayə yazıb ana​sına verib buyurur ki, bu güzgünü Xə​dicə​nin üzünə tutsun.
Anası Həzrət Babın əmr etdiyi kimi edir və uşaq çox rahat dünyaya gəlir. Uşağın adını Əh​məd qoyurlar. Ancaq Əhmədin ömrü çox qısa olur və vəfat edir. 

Əhmədin ölümündən sonra Seyyid Əli Məhəm​mədin anası çox kədərlənir və oğluna səs​lənir ki, əgər Səndə belə təsəvvür edilməz bir güc varsa niyə uşağını ölümdən qoru​ma​dın? Seyyid Əli Məhəmməd anasını məhəbbətlə sa​kitləşdirir və təbəssümlə buyurur: ``Çünki öv​lad sahibi olmaq Mənim taleyimdə yazıl​mayıb``. Bu qısa cavabın qarşısında Həzrətin ana​sı yenidən qəzəblənir, lakin O yenə təbəs​sümlə sakitcə baxır. 

Əhmədin cənazəsini ``Bibi Düxtəran``2 qəb​ristanlağında bir sərv ağacının altında dəfn edirlər. Həzrət Babın qələmindən Əhməd üçün bir dua yazılır ki, azərbaycan dilinə tərcüməsi belədir: 

``Ey mənim Rəbbim və ey mənim Alla​hım, kaş bu İbrahimin minlərcə İsmaili olaydı ki, hamısını sənin məhəbbətinin yolunda qur​ban verəydi. Ey mənim Həbibim və ey mənim qəl​bimin Məqsədi, sənin qulun Əli Məhəm​mə​din sənin yolunda qurban verdiyi bu Əhmədin məhəb​bəti, heç bir zaman Sənə qarşı qəlbində alovlanan məhəbbətini söndürə bilməz. Canım Sə​nin yolunda fəda olmayınca, bədənim Sənin yolun​da qana bələnib torpaqlarda sürünm​ə​yin​cə və bu sinəm Sənin üçün saysız güllələrlə pa​r- çalan​mayınca mənim bu iztirabım toxtamaz və qəl​bim sakitləşməz. Ey mənim Allahım, ey mə​nim Yeganə Məqsədim, mənim bu tək balamın qur​ban olmasını qəbul eylə və onun Sənin yolunda fəda olmasını mənim Sənin yolunda fəda olmağıma bir başlanğıc nişanəsi olaraq qəbul et və öz fəzl və kərəminlə mənim bu fədakarlığımı qəbul eylə.
Allahım, tək arzum budur ki, mənim qa​nım sənin yolunda tökülsün və bu qan Sənin Əm​rinin toxumunu sulasın. Ey Rəbbim, mənim qanıma elə xüsusi bir təsir gücü ver ki, bu ilahi toxum tezliklə fidan olsun, yaşıllaşsın və bö​yü​sün və elə bir ağac olsun ki, bütün aləm onun kölgə​sində toplaşsın. Allahım, mənim duamı qə​bul eylə və mənim arzumu gerçəkləşdir. Hə​qiqə​tən, Sən Ən Kəramətli və Ən Qüdrətlisən``
(Mətali-ül Ənvar, səhifə 62). 

Xədicə Bəyim xatırlayır ki, o günlərdə Seyyid Əli Məhəmmədin müəyyən bir peşəsi yox idi və vaxtının çoxunu ikinci mərtəbədəki otaq​da ibadət və dua ilə keçirirdi. Bəzən səhər vaxtı dayısının Gömrük Sarayındakı ticarət​xa​na​sına gedərdi və bəzi günlərdə axşam üstü evdən çıxıb gəzmək üçün şəhərdən kənar yaşıllıq yerlərə gedər və gün batan vaxtı evə geri dönərdi. O hər gün axşam namazı və dua və ibadətdən sonra məktub yazmaqla məşğul olardı. 

Xədicə Bəyim danışır ki, bir gün axşam Sey​yid Əli Məhəmməd həmişəki vaxtdan da​ha tez evə gəldi və buyurdu ki, bu gecə çox önəmli bir işi var deyə yemək daha tez hazırlan​sın. Fizzə yeməyi tez hazırladı və həmişəki kimi yemək Onun anasının otağında yeyildi və sonra Seyyid Əli Məhəmməd öz ota​ğına getdi. Əfnan ailəsinin söylədiyinə görə bu hadisə Həzrət Bab Öz Əmrini bəyan etməz​dən qısa bir müddət əvvəl baş vermişdi.
Xədicə xanım o gecəni belə xatırlayır: ``Bir neçə saat keçdi və bütün ev əhli yatdı və hər yeri səssizlik bürüdü. Sonra Seyyid Əli Məhəmməd yatağından qalxdı və otağı tərk etdi. O saatda otaqdan çıxması mənə qəribə gəlmədi, ancaq bir saatdan çox keçdi və Ondan bir xəbər çıxmayanda narahat oldum və mən də otaqdan çıxıb onu axtarmağa başladım. Lakin tapa bilmədim. Öz-özümə düşündüm ki, bəlkə bir işi olub və evdən çıxıb, ancaq həyət qapısı içəridən bağlı idi. Həyətin qərb tərəfinə get​dim və ikinci mərtəbəyə baxdım. Gördüm ki, pəncərədən işıq gəlir. Çox təəccübləndim, çün​ki O, gecənin bu vaxtında o otağa getməzdi və əgər bir qonağı gəlsəydi mütləq ev sakinlə​ri​nə xəbər verərdi. Bir az narahatlıq, bir az da ma​raqdan evin şimal tərəfindəki pilləkəndən ikin​ci mərtəbəyə çıxdım. Gördüm ki, Seyyid Əli Məhəm​məd otağın ortasında durub və əllərini sə​ma​ya açıb, ağlayaraq ilahi bir səslə Allaha mü​na​catla məşğuldur. Onun üzü elə nurlan​mış​dı ki, ətrafa işıq saçırdı. O elə bir calal və eh​ti​şam​la gözümün önündə durmuşdu ki, i​s​təmədən məni bir dəhşət və qorxu bürüdü və bü​tün bədənim titrəməyə başladı. Dilim tu​tul​du, əlim və ayaqlarım dondu və elə hərəkətsiz qal​dım ki, nə otağa girə bildim, nə də geri qayı​da bildim. Elə qorxmuşdum ki, qışqırıb fəryad et​mək istəyirdim, ancaq O, əli ilə mənə işarə edərək geri qayıtmağımı əmr etdi. Həzrətin bu işarəsi mənə bir güc verdi, ayaqlarım canlandı və tez otağıma geri dönüb yatağa girdim. O gecəni təşviş və iztirabda keçirdim. Hər dəfə yatmaq istəyəndə üst otaqdakı hadisə gözümün önünə gəlirdi və yuxum qaçırdı. 
Özümdən soruşurdum, nə baş verib ki, Seyyid Əli Məhəmmədi belə göz yaşı tökməyə, münacat və duaya məcbur edir? O gecə gözümə yuxu getmədi, sonunda səhər azanı oxundu və günəş çıxdı. Hər səhər olduğu kimi o gün də Fizzə samavarı və səhər yeməyini ananın otağına apardı və Həzrət Bab da çay içmək üçün oraya gəldi. Mən də Ondan sonra otağa girdim, ancaq gözüm o nurlu üzü görən kimi keçən gecədəki hadisəni xatırlayıb yenə dəhşətə düşdüm. Bədənim buzladı və əlim ayağım titrəməyə başladı. O vaxt ana otaqda yox idi və Həzrət Bab çay içirdi. Mən qapıdan içəri girdikdən sonra mənə işarə edərək oturmağımı istədi və stəkandakı çayını mə​nə verdi. Mən də alıb içdim. Onun bu sevgi do​lu münasibəti məni gücləndirdi və məndən soruş​du ki, niyə narahatsan və mən cavab ver​dim ki: “Siz artıq mənim uşaqlıq zamanından bəri tanıdığım Seyyid Əli Məhəmməd deyilsi​niz. Biz birlikdə böyüdük və indi iki ildir ki, ev​liyik və bu evdə yaşayırıq. Ancaq bu gün mən ta​mamilə fərqli bir insanın qarşısında otur​muşam. Siz fərqli biri olmusunuz``. Və sonra de​dim ki, bu dəyişim məni qorxudur və təşvişə salır. Həzrət gözəl bir təbəssümlə mənə baxıb buyur​du ki, Özü də istəmirdi mən Onu o gecə​dəki halda görüm, lakin deməli Allahın istəyi belə​ymiş və sonra buyurdu ki: ``Bu Allahın istəyi idi ki, sən məni o halda görəsən və səndə şəkk və şübhə qalmaya ki, Mən həmin Vəd olunmuş Məzhərəm. O Zühur ki, insanlar min ildir gəlməsini gözləyirlər. O gördüyün işıq mənim qəlbimdən və bədənimdən coşan ilahi nurdur``.3
Bu sözləri eşidən kimi Onun qarşısında səc​dəyə gedib iman gətirdim. Ruhum və qəl​bim dərin bir sakitliklə doldu. O gündən sonra mən həyatımı Həzrət Əlanın xidmətinə həsr et​dim və O Müqəddəs Varlığa xidmətdən başqa heç bir şey mənim fikrimdə və qəlbimdə qal​ma​dı. 

Nəbil, Xədicə Bəyimin imanının mərtə​bə​si barədə belə yazır: ``Həzrət Əlanın mü​ba​rək həyat yoldaşı ilk günlərdən Həzrətin mü​ba​rək zühuruna iman gətirdi. Yaşadığı əsrin qa​dınları arasında Həzrət Tahirədən başqa heç bir qa​dın iman mərtəbəsində ona çata bilmədi``. 

Xədicə Bəyimin süudundan sonra Həzrət Bə​haullah onun şərəfinə nazil etdiyi bir Lövhdə be​lə buyurur: ``Sən o kəssən ki, aləmin ya​ra​dı​lı​şın​dan öncə Həbibin köynəyinin ətrini duy​dun``. 
Xədicə xanım Həzrət Babdan danışanda, Onunla keçirdiyi günləri və ondan sonra o acı ay​rılığı və Həzrət Əlanın çəkdiyi bəlaları xa​tırlayanda kədərlənirdi. Elə bir hüzn və kədərə qərq olurdu ki, bəzən uzun müddət heç danışa bil​mirdi. Onun məhbubundan ayrılığı və hicran dər​di, görənləri və eşidənləri dərindən duy​ğu​lan​dırırdı. 

Həzrət Əla mübarək əmrini Molla Hü​seynə bəyan etdikdən sonra (22 May 1844) Mək​kə​yə ziyarət etmək üçün səfərə çıxdı. Həz​rət Bab Ərəbistana gedən gəmiyə minməzdən ön​cə Buşehr limanından Xədicə Bəyimə gön​dər​diyi məktubda o mübarək xanıma nə qədər ürək​dən bağlı olduğunu göstərirdi. 
Məktub bu kəlmələrlə başlayır: ``Ey Mənim Şirin Canım, inşallah ki, Allah daim səni qorusun və pənahın olsun``.
Həzrət Əla Məkkə və Mədinəyə ziyarət edib geri döndükdən sonra Onun Əmrinin düşmənləri hər tərəfdən hücuma başladılar. Elə bir nifrət və düşmənçiliklə ki, sonda Onu şə​hid etdilər. Bütün bu baş verən bəlalar və acı ha​di​sələr zamanı Həzrət Babın həyat yol​da​şı​nın necə qəm və kədər içində olduğunu tə​səv​vür edə bilərik. Bu acı hadisələrdən biri Şi​raz Darğasının adam​la​rı​nın Həzrət Babın evinə hücum etmələri oldu. Xə​di​cə Bəyim o günü belə xatırlayır: ``O il ra​ma​zan ayı yay fəslinə düşmüşdü. Şirazın ge​cə​lə​ri isti olduğu üçün biz damın üstündə, Həz​rət Babın anası isə həyətdə yatmışdı. Gecə ya​rı​sı birdən Darğanın adamları qonşunun damının üs​tündən bizim dama atlayaraq bizə hücum etdilər. Həzrət Əla yerindən qalxdı və mənə aşağıya, evə enməyimi əmr etdi. Adamlar üst mərtəbədə nə qədər kitab, məktub və Həzrət Babın Yazıları vardısa hamısını top​la​dılar və Həzrət Babı da tutub Şiraz Darğası Əb​dülhəmid Xanın yanına aparmaq istədilər. Mən aşağı mərtəbədən Onun səsini eşidirdim ki, onlardan soruşdu: ``Nə baş verib ki, gecənin bir yarısı bu evə hücum etmisiniz?``. Onlar da belə cavab verdilər: ``Bizə xəbər verilib ki, bu evdə bir neçə nəfər bir yerə toplanıb``. Həzrət Əla buyurdu ki: ``Gördünüz ki, bu evdə belə bir şey yoxdur, indi isə gedin işinizlə məşğul olun``.
Ancaq Darğanın adamları Onu tutub apar​dılar. Bir Allah bilir o gecəni mən və Həz​rət Babın anası necə keçirdik. Sadəcə Allaha şükür edirdik ki, Həzrət Əlanın yaşlı nənəsi o ge​cə bizim evdə deyildi. Çünki o qəm və kədərə dö​zə bilməzdi. 

Səhərə yaxın Həzrət Bab evə qayıtdı və bu​yur​du ki: ``Darğa məni sərbəst buraxmaq üçün məndən pul istədi, ancaq o saatda üzə​rim​də pul olmadığı üçün belimdəki ipək kəş​mir şalı açıb yarısını kəsərək özünə götürdü və sonra məni sərbəst buraxdı``. 

 Xədicə xanımın qardaşı Hacı Mirzə Əbülqasim Həzrət Babın Buşehrdə yaşayan da​yı​sı Hacı Mirzə Seyyid Məhəmmədə yazdığı bir mək​tub​da o gecə baş verən hadisələrə fikir bil​dirir​di. Bu məktub indi də mövcuddur və qorunur. 

O gecədəki hadisədən bir müddət sonra Darğanın adamları Həzrət Babı tutub boynuna və ayaqlarına zəncir bağlayaraq Əbdülhəmid Xa​nın evinə apardılar. Şəhərdə bu xəbər yayıldı ki, Həzrət Babı o evdə asacaqlar. Onu uşaqlıq illərin​dən bəri öz himayəsinə götürən və bö​yü​dən dayısı Cənab Hacı Mirzə Seyyid Əli Həzrət Babı xilas etmək üçün əlindən gələni etdi. O, bu yolda döyüldü və işgəncəyə məruz qaldı, ancaq Həzrət Babı xilas etməyə çalışmaqdan vaz keç​mədi. O günlərdə qohumlarından heç kəs Həz​rət Babın evinə gedə bilmirdi. Xədicə Bəyimin ba​cısı Zəhra Bəyim dilənçi paltarı geyinərək Xə​di​cə Bəyimin qapısına gedirdi.
Zəhra Bəyim evlərinin ya​nın​da​kı Məs​cidi-Nov (yeni məscid) adlanan mə​s​cid​də öz çadrasını çıxarıb, köhnə və yamaqlı bir çad​ra​ya bü​rü​nərək dilənçi şəklində Həzrət Əla haq​qında xəbər almaq üçün Xədicə xanımın qapı​sını döyərdi. 

Şirazın Şeyxülislamı Şeyx Əbu Turab Həzrət Baba yardım etmək istəyən tanınmış şəxslərdən biri idi. Zəhra Bəyim Şeyxülislamın qohumu olan Hacı Əbülhəsən Bəzzazın4 həyat yoldaşı ilə birlikdə tez-tez Şeyxülislamın evinə gedərək Həzrət Babın əhvalından xəbər alardı. 

Şeyxülislam Zəhra Bəyimə deyərdi ki, hər kəsdən çox öz qohumlarınız Həzrət Baba qarşı düşmənçilik edir və çətinlik yaradırlar. Bu vəziyyətdə mənim əlimdən bir iş gəlməz. Şeyxülislam deyirmiş ki, bacarırsınızsa gedin və o ``hay-küyçü kişini`` susdurun. Şeyxülis​la​mın hay-küyçü dediyi adam Hacı Mirzə Sey​yid Məhəmmədin həyat yoldaşının qardaşı Hacı Əbdülhüseyn idi. Hər kəsdən çox Həzrət Ba​ba Hacı Əbdülhüseyn əzab verir, hər yerdə Onu təhqir edir və əlindən gələn hər şey edir​miş ki, Həzrət Əla məhkum olsun və asılsın. Bir neçə gün sonra Şiraz mollaları Həzrət Babın ölüm fitvasını verdilər və Şirazın Valisi Hü​seyn Xan da bu fitvanı qəbul edib ölüm fər​manı verdi. Ancaq Şeyxülislam bu fərmanı im​zala​maqdan imtina etdi. Şirazın mollalarından üç nəfər yəni ləqəbi ``Zalım`` olan Şeyx Hüseyn Nazim-ül-Şəriə, Şeyx Mehdi Kəcuri və Şeyx Məhəmməd Əli Məhəllati Şeyxülislamın evinə gedərək ondan Həzrət Babın ölüm fərmanını imzalamağını istədilər.
Şeyxülislam onların bu istəyini qəbul et​mə​di və etdikləri bu zülmə görə onları qınayıb evin​dən qovdu. Həzrət Babın anası, Zəhra Bə​yim və Hacı Əbülhəsənin həyat yoldaşı Şey​xülislamı razı saldılar ki, Həzrət Əlanı xilas et​mək üçün bir çarə qılsın. Ona görə də, Şeyxülislam Şiraz mollalarının verdikləri ölüm fitvasını möhürləmədi və onları razı saldı ki, Həz​rət Baba möhlət verilsin ki, Şirazın ən bö​yük məscidi, yəni Vəkil məscidinə5 gətirilsin və orada camaatın qarşısında bütün id​dia​larını inkar etsin. Bir gün carçılar küçə və xiyaban​larda Şiraz Valisi adından xalqı cümə günü Vəkil məscidinə dəvət etdilər ki, gəlsinlər və Həzrət Babın tövbəsini öz gözlərilə görüb və öz qulaqları ilə eşitsinlər. 
Xədicə Bəyim xatirələrinin bu hissəsində belə danışırdı: ``Biz hamımız arzuolunmaz bir hadisənin baş verməsindən çox qorxurduq. Bizə dedilər ki, Həzrət Bab məscidə gedib tövbə etdikdən və bütün iddialarını inkar etdikdən sonra sərbəst buraxılacaq və evə geri qayıdacaq. Bu söz bizi sakitləşdirib Həzrət Babın xilas ol​ma​sına ümid yaratdı. Biz o cümə günü çalışdıq ki, bir qadını məscidə göndərək ki, bizə orada olanlardan xəbər gətirsin, ancaq göndərə bil​mədik, çünki qadınların o məclisə daxil olması qa​dağan idi. Ancaq bir yerdən bizə xəbər gəldi ki, Həzrət Babı məscidə gətiriblər və O minbərə çı​xıb elə sözlər deyib ki, Vali və mollalar yeni​dən qəzəbləniblər və Onu minbərdən endirib yenə zindana aparıblar. 
Bu hadisədən bir neçə gün sonra Şirazda elə bir vəba xəstəliyi yayıldı ki, çoxlu insan həlak oldu. Şəhərin sakinlərinin əksəriyyəti evlərini tərk edib dağa və çölə qaçdılar və Şirazda ancaq az bir sayda insan qaldı. Bir gün Həzrət Əla birdən evə qayıtdı və bizi çox sevindirdi. Ancaq O, iki-üç gündən artıq evdə qalmadı. Onun xilas olmasından sadəcə Hacı Mirzə Seyyid Əli və Ona iman gətirənlərdən iki nəfərin xəbəri var idi. Həmin iki-üç gün mənim Həzrət Əla ilə yaşadığım son günlər idi. Ramazan ayının başlamasından bir neçə gün öncə Həzrət Əla buyurdu ki, Onun Şirazda qalması artıq çox təhlükəlidir və həmin gecə şəhəri tərk edəcək. Biz Onun Şirazda nə qədər çətinliklər çəkdiyini və Ona nə qədər əziyyət verildiyini bildiyimizə görə etibarlı bir yerə gedəcəyi üçün çox sevindik. Axşam vaxtı Həzrət Bab vidalaşmaq üçün Hacı Mirzə Seyyid Əli və mənim bacımın həyat yoldaşı Hacı Mirzə Zeynəlabidinin evinə getdi və gün batan zaman evə qayıdıb iki saat sonra yalnız halda evi tərk etdi. Onun geyimləri və səfər üçün gərəkli şeyləri öncədən şəhər xaricinə göndərilmişdi. Həzrət Əla möminlərin biri ilə İsfahana yola düşdü (1846-cı ilin sentyabr ayının ilk günləri). O gündən sonra biz Hacı Mirzə Seyyid Əlinin evində qalırdıq və gözümüz yolda Həzrət Babdan bizə gələcək bir xəbəri gözləyirdik. Vəba xəstəliyi şəhərdən çəkildi və qaçan əhali və Vali geri qayıtdılar. Vali gələn kimi bir neçə adamını bizim evə göndərdi ki, Həzrət Əlanı tut​sunlar. Ancaq biz dedik ki, Ondan xə​bər​sizik.
Ona Şirazı tərk etmək üçün icazə verən Şirazın darğası Əbdülhəmid Xanın da Həzrət Babın harada olduğundan xəbəri yox idi. Bir gün Valinin adamları mənim qardaşım Hacı Mirzə Əbülqasimin evini basıb onu xəstə yatağından qaldıraraq gəzə bilmədiyi üçün çiyinlərinə alıb Valinin evinə apardılar. Qardaşım nə qədər Həz​rət Babdan xəbərsiz olduğunu söyləsə də Vali onun sözünə inanmayıb qardaşımı elə təh​qir edib incitmişdi ki, Mirzə Əbülqasim ölüm həd​dinə çatmışdı. 

Şirazın Valisi Hüseyn Xan qardaşıma on beş gün möhlət vermişdi ki, Həzrət Babı tapıb Valinin evinə gətirsin, əks təqdirdə on beş min tümən cərimə verməli idi. Qardaşım Həzrət Bab​dan xəbəri olmadığını dəfələrlə desə də Vali bunu qə​bul etmirdi. Sonunda qardaşımın iş ortaq​la​rın​dan biri Hacı Məhəmməd Sadiq İsfahani va​sitəçi ​ol​ur və ona zamin durur. Valinin adam​la​rı Mirzə Əbülqasimi yenə çiyinlərində gətirib kü​çə​yə, evinin qapısına atıb getdilər. Onu bu neçə saatda elə incitmişdilər ki, gözlərinə ağrı düşmüşdü. Sel kimi göz yaşı tökürdü, ancaq gözlərini açmağa qadir deyildi. 

On beş gün sonra Valinin adamları yenə bizim evin qapısına gəldilər və qardaşıma hətta icazə vermədilər ki, atına minsin və yenə də ke​çən dəfəki kimi onu çiyinlərinə alıb apardılar. Şira​zın Valisi Hüseyn Xan qardaşım Mirzə Əbül​qa​sim və onun ortağı Mirzə Məhəmməd Sa​di​qi incidib on beş min tümən almağa çalış​dı​ğı zaman İsfahan Valisi Mənüçehr Xandan bir mək​tub gəlir.
İsfahan Valisi məktubda yazır ki, Həzrət Bab o şəhərdə onun qonağıdır və Şiraz Valisinə əmr edir ki, Onun ailəsi incidilməməli və hər​kəs onlara hörmət etməlidir. Bu məktub gəl​dik​dən sonra Hüseyn Xan ədəblə və hörmətlə da​v​ran​ma​ğa başlayır, ancaq yenə də on beş min tü​məni almağa çalışırdı. Valinin adamları da pul istəyirdilər və onları da razı salmaq lazım idi. 

O zamanlarda Hacı Mirzə Seyyid Əlinin qardaşı və Həzrət Babın kiçik dayısı Hacı Mirzə Həsənəli Yəzd şəhərində yaşayırdı və bir neçə aydan bir Həzrətin əhvalından aldığı xəbərləri məktuba yazaraq Şiraza bacısı Həzrət Əlanın anasına göndərirdi. Bəzən Həzrət Bab özü də ana, nənə və həyat yoldaşına məktub yazaraq onları sevindirirdi. O zamanlar Xədicə Bəyimin qardaşı Hacı Mirzə Seyyid Həsən (Böyük Əfnan) İsfahanda yaşayırdı, ancaq Həzrət Baba görə Şiraza heç bir məktub göndərmirdi. Çünki o zaman Mirzə Seyyid Həsən bacısının həyat yoldaşı Həzrət Əlaya qarşı çox böyük bir nifrət və kin bəsləyirdi. 
Xədicə Bəyim xatirələrinin bu böl​məsin​də də belə söyləyirdi: ``Ondan sonra Hacı Mirzə Seyyid Əli Yəzdə getmək üçün Şirazı tərk etdi. Onun Şirazı tərk etməsindən sonra ailə​nin gənc oğlanları, yəni Hacı Mirzə Seyyid Əli​nin oğlu Hacı Mirzə Cavad və Hacı Mirzə Seyyid Məhəmmədin oğlu Hacı Mirzə Məhəm​məd Əli bizə baş çəkib ehtiyacımız olanları ha​zır​layırdılar.
Bu iki gənc bizə çox yardım edirdilər və Həz​rət Babın anasının görüşünə gəldikləri za​man onun əlini öpüb mehriban sözlərlə bu acı çəkən ananı sakitləşdirməyə çalışırdılar. 

Bir neçə ay sonra xəbər gəldi ki, Həzrət Babı Tehran ya da Təbrizə aparıblar6. Bizə ça​tan bu bir-birindən fərqli xəbərlər qorxumuzu gün​dən günə artırırdı. Həzrət Əlanın anası öz qar​daşı Mirzə Seyyid Əlidən istədi ki, Onu xilas et​mək üçün bir şey etsin. Bu istəyi yerinə yetir​mək üçün cənab Mirzə Seyyid Əli Yəzddən Ma​ku​ya Həzrət Babın məhbus olduğu zindana get​di və nəhayətdə Tehranda şəhid oldu. Mirzə Sey​yid Əlinin Tehranda və Həzrət Əlanın Təb​riz​də şəhid olmalarını ailə qadınlarından gizlə​dir​di​lər. Bəzən fərqli xəbərlər eşidirdik, ancaq ailə​nin kişiləri her şeyi inkar edib gələn xəbər​lə​rin yalan olduğunu söyləyirdilər``. Ailənin ki​şi​lə​rinin baş verən hər şeydən xəbərləri var idi. 
Xədicə Bəyimin qardaşı Hacı Mirzə Əbülqasim Şəhidlərin xəbərini aldıqdan sonra elə kədərləndi ki, bu acıdan qurtulmaq üçün Mirzə Seyyid Əlinin on səkkiz yaşında oğlu Mirzə Cavadı özü ilə götürüb Məkkəyə ziyarətə getdi. Mirzə Seyyid Cavad o il Hacı Mirzə Seyyid Məhəmmədin qızı Xədicə Sultan Bəyim ilə evlənəcəkdi. Ancaq bu gənc Məkkə ziya​rətini bitirib geri qayıdanda Ciddə şəhərində xəstələnib vəfat etdi və orda dəfn edildi.7
Yalnız qalmış Hacı Mirzə Əbülqasim Şira​za gəlməmişdən əvvəl ziyarət üçün Kər​bə​la​ya gedir.
Həzrət Babın Təbrizdə və Mirzə Seyyid Əlinin Tehranda şəhid edilmələrindən bir il sonra Hacı Mirzə Əbülqasim Mirzə Cavadın vəfatı xəbəri ilə Şiraza qayıtdı. Bu cavanın ölüm xəbəri səbəb oldu ki, Həzrət Bab və Mirzə Seyyid Əlinin şəhid olmaları xəbəri ailənin qadınlarına deyilsin. O zaman qadınlar Həzrət Babın Təbrizdə necə güllələndiyini və Mirzə Seyyid Əlinin necə Tehranda başının kəsildiyini bildilər. Ailə üç əzizi üçün yas tutub qan ağladı. 

Heç kəs Həzrət Babın anasına təsəlli verə bilmirdi. Həzrət Əlaya kin saxlayan bəzi qo​humları da Onu söyüb təhqir edərək bu ürə​yi qırıq ananı incidib həyatını zindan edirdilər. Sonda elə oldu ki, bu məzlum qadın Həzrət Əlanın nənəsini də götürüb Məşhədə köçmək istədi. Ancaq sonra bu fikirdən vaz keçdi. Mübarək Evi Hacı Mirzə Məhəmməd Hüseyn Bəzzaza icarəyə verdi və Mirzə Abdullah Xan Balyuzinin bacısı Bibi Gövhər8 və Həzrət Babın vəfalı xidmətçisi Hacı Mübarək ilə birlikdə Kərbəlaya getdi və ömrünün sonuna qədər o şəhərdə yaşadı. Bir müddət sonra Həzrət Baba iman gətirib babi olan Mirzə Əbdülməcid və hə​yat yoldaşı Kərbəlaya getdilər və Mirzə Əb​dül​məcidin həyat yoldaşı sonsuz bir məhəb​bətlə özünü Həzrət Əlanın anasına xidmətə həsr etdi. 

Xədicə Bəyimin xatirələri belə davam edir: ``Həzrət Babın anasının getməsi mənim qəm və kədərimi iki qat artırdı. Artıq yanlız və dərdli gecə-gündüzümdə bir sirdaşım yox idi. Buna görə mən də bir ilin içində həm əri Hacı Mirzə Seyyid Əli həm də oğlu Mirzə Cavadı itirən bacımın evinə yerləşdim. 
Mənim dərdim və acım ağır idi, ancaq onun qəm və hüznü məndən daha çox idi və təsəl​liyə ehtiyacı var idi. Vəfalı Fizzə də mə​nimlə qalırdı. Hacı Mübarək və Fizzə, bu iki və​falı xidmətçinin Həzrət Əla və Mirzə Seyyid Əlinin şəhid edilmələrindən xəbərləri yox idi. Belə bir söz​ləri insan kimsəyə söyləyə bilmirdi. Kərbə​lada Hacı Mübarək seyidlik nişanəsi olan yaşıl saplı bir süpürgə almışdı. O bu süpürgə ilə hər gün İmam Hüseynin türbəsinin ətrafını süpürərək yenə də Sahibi və mövlası Həzrət Babı bu dünyada görmək üçün dua edirdi. Biz Şirazda Fizzə və başqalarına demişdik ki, Həzrət Əla və mübarək dayısı Mirzə Seyyid Əli ticarət üçün Hindistanın Bombey şəhərinə gediblər. “Mübarək Evi” təmir etdiyimiz zaman Fizzə çox sevinirdi. Çünki düşünürdü ki, Həz​rət Bab evə qayıtdığı üçün belə təmirə başla​mışıq. O mehriban qadının şadlığı və fərəhi bi​zim hamımızı dərindən duyğulandırırdı. Neyriz və Zəncanın əsirlərinin Şiraza gə​tirilməsindən sonra nə biz onlara, nə də onlar bizə yaxınlaşa bilmirdi. Bir müddət sonra Cə​nab Höccətin bacısı və başqa Neyrizli qadınlar Mir​zə Seyyid Əlinin evinə gələrək bizimlə gö​rüş​dülər. Ondan sonra daha çox görüşə bilir​dik. 

İllər keçdi və Mirzəağa9 böyüdü. O mənə çox bağlı idi. Həzrət Bəhaullah Bağdadda yaşadığı zaman Mirzəağa mənim adımdan Ona bir məktub yazdı və Camali-Mübarək o məktuba cavab yazaraq məni şərəfləndirdi. Bir müddət sonra cənab Molla Məhəmməd Zərəndi (Nəbili-Əzəm) Həzrət Bəhaullah tərəfindən Şiraza göndərildi ki, bu şəhərin babilərinə Müqəddəs Camalın Əmrini bəyan etsin.
Cənab Nəbili-Əzəm bütün babiləri Mirzəağanın evinə toplayaraq Bəyanda Vəd Olunan Zühurun gəldiyinin müjdəsini verdi. Bütün babilər bu müjdəni aldıqdan sonra Həzrət Bəhaullaha iman gətirdilər. Bir gün Zərəndli Nəbili evə dəvət etdim və pərdənin arxasından onunla danışdım. Bəyan kitabında zühuru müjdələnən “Allahın Zahir edəcəyi Kəsin” adını Nəbilin dilindən eşitdiyim an Mübərək Evdə ikinci mərtəbədə Həzrət Babı ibadət və dua etdiyi halda gördüyüm anda məni bürüyən duyğuları yenə hiss etdim. Və əmin oldum ki, Allahın “Yeddinci İldə” vəd etdiyi zahir olub. Səcdəyə qapıldım və Nəbilə dedim ki, mənim imanımı o Mübarək Camala elan edərsən. Bu hislərimdə zərrə qədər şübhəm yox idi və bütün qəlbim və ruhumla imanımı elan etdim. 

Yenə illər keçdi və bir gün İsfahanda ya​şayan qardaşım Mirzə Seyyid Həsəndən bir mək​tub gəldi. Məktubda yazırdı ki, Ağa Seyyid Yəhya və bacısı Münirə Xanım10 Şeyx Sal​manla11 birlikdə Müqəddəs Torpaqlara səfər yolunda Şiraza gələcəklər. Şirazdan keçən kişi mö​minlər hər zaman mənimlə görüşmək üçün gələrdilər və mən də onları bacım oğlu Mirzəağanın evində qarşılayardım. Ancaq sayları az olan Şirazlı mömin qadınlar isə məni görməyə Hacı Mirzə Seyyid Əlinin evinə gələrdilər. Mən o evdə yaşayırdım və oranı İsfahandan gələn qonaqlar üçün hazırlamışdım, ancaq eşitdim ki, qonaqlar Hacı Mirzə Seyyid Məhəmmədin evinə gediblər.
Onları görmək üçün ora getdim və qonaqları hazır etdiyim Mirzə Seyyid Əlinin evinə gətirdim. Qardaşım oğlanlarından biri Hacı Seyyid Əli12 də mənim yanımda idi. O günlər mənim həyatımın ən gözəl günlərindən biri idi. 

***

Xədicə Bəyimin ailə gənclərinə söylədiyi xa​tirələr burada sona çatır. Şeyx Salman hər də​fə Əkkadan Şiraza gələndə Həzrət Bəhaullah tərə​findən göndərilmiş çoxlu hədiyyələr və ya​zıl​mış lövhləri Xədicə Bəyimə gətirirdi. Bu hədi​yy​ələrin biri Zeynül-Müqərrəbinin xətti ilə yazıl​mış bir kitabı idi. Bir sonrakı dəfə Həzrət Bə​haullah öz üzüyünü, dəsmalını, əbasını və mü​b​arək taclarının (sufilərə xas papaq) ətrafına bağladığı sarğını Xə​dicə Bəyimə göndərdi. 

Münirə Xanım Xədicə Bəyimin adından Həz​rət Bəhaullahın hüzuruna üç istək ilə getdi. Bir​in​ci istək bu idi ki, Şirazdakı Mübarək Ev tə​mir olunsun və Xədicə Xanım yaşamaq üçün o evə getsin. İkincisi o idi ki, Həzrət Bəhaullahın qızı Füruğiyyə xanımı öz qardaşı oğlu Hacı Sey​yid Əli üçün istəsin. Üçüncüsü isə Mü​qəd​dəs Camaldan istəmişdi ki, Onu ziyarət et​mək üçün Əkkaya gəlməsinə icazə versin və Həz​rət Babın Özünü yolunda fəda etdiyi Qə​dim Camalı görsün. 

Həzrət Bəhaullah Xadicə xanımın hər üç is​tə​y​ini yerinə yetirdi. Şirazdakı Mübarək Ev tə​mir olundu və Xadicə Bəyim o Evə köçdü. An​caq çox zaman çəkmədi ki, bəhailərin ziyarət üçün o evə gəlib getmələri düşmənləri qəzəb​lən​dir​di.
O zamanlar Şirazın Valisi olan Nəsirəd​din Şahın əmisi Hacı Fərhad Mirzə Mötəmi​düd-dövlə Mübarək Evin sökülməsinə qərar ver​di. Ancaq hökumət divanında çalışan və Vali ilə dostluq quran iki bəhai şəxs, yəni Mirzə Əbülhəsən Münşübaşı və Mirzə Zeynəlabidin Xan Əliabadi onu bu fikirdən döndərdilər. Bu hadisədən sonra Xədicə Xanım məcbur oldu ki, qısa bir müddət bacısının evində qalsın, ancaq sonra yenə Mübarək Evə qayıtdı. 

İkinci istək isə, yəni qardaşı oğlu Seyyid Əlinin Həzrət Bəhaullahın qızı ilə evlənməsi Xədicə Bəyimi böyük qəm və həsrətə saldı. Seyyid Əli öz bibisinə söz vermişdi ki, əgər Müqəddəs Camal bu elçiliyi qəbul etsə, yaşadığı və çalışdığı Yəzddən Şiraza gəlib Xədicə Bəyimi Müqəddəs Torpaqlara, Həzrət Bəhaullahın görü​şü​nə aparacaqdı. Ancaq Həzrət Bəhaulla​hın bu elçiliyi qəbul etdiyi xəbərini alan o və​fa​sız qardaş oğlu verdiyi sözü unudub bibisinə xə​bər göndərdi ki, Şiraza gəlmək üçün şərait əlverişli deyil. Ona görə də, Aşqabada gedib oradan da Müqəddəs Torpaqlara gedəcək və ümid edir ki, inşallah bir başqa səfər bibisini ziyarətə aparacaq. Xədicə Bəyim bu xəbəri aldıqdan sonra anladı ki, artıq bu ziyarət ona qismət olmayacaq. Çünki o zamanlarda bir qadın sadəcə yaxın qohumları ilə səfərə gedə bilər​di və belə bir fürsət bir daha ələ düş​məyə​cək. Qəlbi qırılan və inciyən Xədicə Bəyim bu xəbərdən iki ay sonra xəstələndi və həkimlər nə etsə​lər də, çarə tapılmadı və Mübərək xanım Hicri Qəməri 1299 Zilqədə ayının 2-si bazar ertəsi günü gün batana üç saat qalmış Şirazda Mübarək Evdə Əbha Səmasına yüksəldi (15 sentyabr 1882). 
Dünyanın qədəri belə oldu ki, Xədicə Bəyi​min xidmətçisi Fizzə də Mübarək xanımın süu​dundan sadəcə iki saat sonra həmin evdə vəfat etdi. 

Xədicə Bəyimin qardaşı Hacı Mirzə Əbülqasim danışırdı ki, Mübarək cənazəni gecə vax​tı Məscidi-Novun yanındakı Güldəstə ümum​i hamamına aparıb qüsl edib kəfənlədilər və eyni gecədə Şah Çıraq məscidinin həyətində “Səd​rül-Hafiz” adlanan yerdə torpağa tapşı​rıl​dı. Fizzə isə eyni məsciddə Mirseyyid Əh​mə​din13 türbəsinin şimal tərəfində Sədrül-Ha​fi​zə baxan bir otaqda Qadınlar Məscidi deyilən yer​də dəfn edildi. 

***

Bu hadisə Həzrət Əla və Xədicə Bəyimin evlili​yindən qırx il sonra baş verdi. Həzrət Bab ona belə buyurmuşdu: “Allahın Bab və onun ailəsinə müqəddər etdiyinə səbir et”. Xədicə xa​nım ömrünün son gününə qədər bu sözə sadiq qaldı. Onların bu dünyada birlikdə yaşamaları iki ildən çox olmadı. Həzrət Əla Məkkəyə get​diyi zaman Xədicə Bəyimə yazdığı məktub belə başla​mışdı: “Ey mənim Şirin Canım... Allah şahidimdir ki, sənin hicranından gələn qəm və kə​dər elə şiddətlidir ki, söylənilməz...``
Həzrət Bab və Həzrət Bəhaullahın zühu​runu görən bu qəhrəman və imanında sabit qa​dının qəmli və həsrət dolu həyatına baxdığımız an, bəlkə də Həzrət Babın Xədicəyə göndərdiyi məktubun sonunda yazdığı bu cümlə bizim kədərimizi sevinc və şükrana çevirəcək:
``Əssəlamu Əleykum və Rəhmətullahi və Bərə​katuh`` 
(Allahın Salamı və Rəhməti və Bərəkəti Səninlə Olsun). 
***
İstinadlar: 
1- Xədicə Bəyimin bu bacısının adı Zəhra Bəyimdir. Zəhra Bəyimin əri Hacı Mirzə Zey​nəlabidin Həzrət Babın atasının əmisi oğlu və cənab Əbülqasim Əfnanın böyük babasıdır. 
2- Bibi Düxtəranın kim olduğuna dair iki rəvayət var. Bir rəvayət deyir ki, Bibi Düx​təran Fars bölgəsinin Atabəylərinin ailə​sin​​dən bir xanım imiş. (Salğurlular 1148-1270). 
İkinci rəvayətə görə Bibi Düxtəran kəl​mə​sinin fars dilində mənası Qızların Başçısı oldu​ğu üçün Bibi Düxtəran xristiyan rahi​bələrin başçısıymış. 
3-  Bu kəlmələri Xədicə Bəyim Həzrət Bab​dan rəvayət edib və neçə illər sonra yazılıb. Bu​na görə bu sözlər o Həzrətin əsl bə​yanların​dan sayılmamalıdır. 
4- Hacı Əbülhəsən Bəzzaz Həzrət Bab Məkkə ziyarətinə get​diyi zaman Buşehrdən Ciddəyə gedən gə​midə Onunla tanış olmuşdu. Son​ralar Şirazda Həzrət Əlanın əmrinin xəbə​rini eşidəndə iman gətirdi və bu yolda çox​lu işgəncə və çətinliklərə məruz qal​dı. Hacı Əbülhəsən Bəzzazın oğlu cənab Məhəm​​məd Baqir Xan Dehqan Həzrət Əb​dül​-Bə​hanın zamanında tanınmış bəhailər​dən olub.
5- Bu məscid Zəndiyyə Xanədanının quru​cu​su Kərim Xan Zənd tərəfindən inşa edilib. ( 1750-1779).
6- Məhəmməd Şah Qacar Həzrət Babı gör​mək istəyirdi, ancaq Tehrana 50 kilometr qal​mış Baş Vəzirin əmrilə bu səfər dur​du​rul​du. 
7- Kərbəlada bir Quran qarisindən əldə olunan bir sənəddə Hacı Mirzə Cavadın pal​tar​la​rı və əşyalarının siyahısı yazılıb. Bu əşyalar Hacı Mirzə Əbülqasimə təhvil verildi. O Şiraza qayıdandan sonra ölən şəxs üçün Quran oxumalıydı. 
8-  Müəllifin bibisi 

9- Hacı Mirzə Zeynəlabidin və Zəhra Bəyi​min oğlu 
10- Həzrət Əbdül-Bəhanın həyat yoldaşı 
11- Həzrət Bəhaullahın məşhur qasidi
12- Hacı Mirzə Seyyid Həsənin oğlu 
13- Mirseyyid Əhməd, şiə müsəlmanlarının yeddinci imamı Musa Kazımın oğlu 

